
Мағжан  Жұмабаев (1893-1938) 

 

 
 «Мағжан – алдымен сыршыл ақын.Мағжан сөзіндей тілге 

жұмсақ,жүрекке жылы тиетін үлбіреген нәзік әуез қазақтың 

бұрынғы ақындарында болған емес. Ол жүректің қобызын шерте 

біледі,оның жүрегінен жас пен қаны аралас шыққан тәтті сөздері 

өзгенің жүрегіне тәтті у себеді. Мағжан не жазса да сырлы, 

көркем, сәнді жазады». 

                                                                                          Жүсіпбек  Аймауытов 

 
Мағжан (Әбілмағжан) Бекенұлы Жұмабаев – 1893 жылы 25 маусымда Сасықкөл 

жағасында, қазіргі Солтүстік Қазақстан облысы, Булаев ауданы, «Молодежный» совхозы 

орналасқан Бекен ауылында дүниеге келген. Арғы атасы Жұмабай сауда - саттықпен 

шұғылданған, жиған - тергенімен байып, елге кеңінен танылған, Мекке-Мәдинеге барып, 

қажы атанған, беделді, кісілігі жоғары адам екен. Сөзін желге шашпайтын,пендешіліктің 

көп әуейілігіне баспайтын әулие қарт 3 жасар Мағжанды алдына алып отырып: «Менің 

атымды осы немерем түбінде әлемге әйгілі ететін болады» деп, - сәуегейлік айтқан 

көрінеді. Мағжанның өз әкесі Бекен /Бекмұханбет/ Жұмабайдың бәйбішесі Қойлықтан 

туған. Бекен әйелі Гүлсім екеуі Әбілмүсілім, Қаһарман, Әбілмағжан, Мұхамеджан, 

Сәлімжан, Қалижан, Сабыржан есімді жеті ұл мен Күләндам, Гүлбарам атты екі қыз 

баласын қоса есептегенде тоғыз перзент тәрбиелеп өсірген. Әкесі Бекен мектеп ашып, 

мұғалім алдырып, балаларын оқытқан, оларға білім беріп, адамгершілік қасиеттерге 

баулытқан, инабатты, игі жүректі етіп халқын, жұртын сүюге тәрбиелеген.  

Мағжан Жұмабаев – сыршыл, суреткер, романтик, «мәдениетшіл ұлт ақыны», ешкімге ұқсамайтын дара тұлға. Оның өлеңдері 

жалынды болып келеді. Қазақ әдебиетінің тарихында М.Жұмабаев -  көп қырлы талант, жаңашыл ұлт ақыны, зергер жазушы, педагог - 

ғалым, кемел ойлы әдебиетші.  

Мағжан Жұмабаев қоғам қайраткеріне тән кемел ақыл ойлы ұлтжанды қаламгер болғандықтан, көптің ішінен екшеп көсеміне, құстың 

ішінен қыранына, тұлпардың ішінен тарланына, ғалым мен ақынның ішінен киелісіне үкі тағып, оған неге соншама құлай ынтығатынының 

себеп-салдарын қазып, табиғатына бойлата аларлық қабілетке ие, көкірегі сұңғыла әдебиетші - ғалым.  

       Қазақ тіліндегі әдебиеттер оқырман залында алаш қайраткері,ақынның ақыны, қазақ әдебиетінің көрнекті өкілі, артына өшпес мол мұра 

қалдырған қаламгер Мағжан Жұмабаевтың 130 жылдығына арналған кітап көрмесі ұйымдастырылып, шолу жасалынды. 

